
інструмэ́нты/.

ПАЎЛІНКА (/да Адо́льфа/). А які́е-ж вы та́нцы гуля́еце?

АДОЛЬФ. Гэрц-по́льку, падзі́-спаць, манчы́з, падзі́-ква́рту. /Выла́зючы з-за стала́, цалу́е Альжбе́ту ў руку́, да Паўлі́нкі/. Ну, што-ж? Мо́жэ мы с пане́нкай папро́буем?

ПАЎЛІНКА. Калі-ж я гэ́тых му́дрых та́нцаў ня то́лькі што ня ўме́ю, а́ле ні́колі на́ват іх і не ба́чыла.

АДОЛЬФ. Ня бо́йцеся! Я на ўсе́ лады́ вы́ўчу пане́нку скака́ць. /Бярэ́ Паўлі́нку — як да та́нцу, да музы́каў/. Зайгра́йце нам гэрц-по́льку!

МУЗЫКА. Мы гэ́таго ня ўме́ем.

АДОЛЬФ. Ну, дык падзі́-спаць!

МУЗЫКА. Пе́ршы раз чу́ем.

АДОЛЬФ. А мо́жэ падзі́-ква́рту зна́еце?

МУЗЫКА. І гэ́та пе́ршы раз чу́ем.

ПАЎЛІНКА (/як-бы бяду́ючы/). А-ей-е́й! Вось табе́ і на! Так і не наўчу́ся гэ́тых па́нскіх та́нцаў.

АДОЛЬФ. Не бяду́йце ве́льмі. Я бу́ду вытылі́нгіваць на язы́к, а васпа́нна то́лькі прыслухо́вайся ды вырабля́й нага́мі так, як і я.

ПАЎЛІНКА. Зна́чыцца, бу́дзем гуля́ць пад язы́к.

